
	“Улсын хэвлэлийн хэрэг эрхлэх хороо” 1960 онд Улаанбаатар хотноо эрхлэн хэвлүүлсэн “Э. Сетон Томпсон : БОР БААВГАЙ” номоос 

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Орчуулсан Б. Ринчен

	БОР БААВГАЙ

	НЭГ

	 

	 Өгүүлэх нь, эндээс маш хол, баруун зүгийн тасархай зэлүүд газар бага Пайнь голын эхээр эдүгээ Палетт Ранчийн гацаа буй газар нэгэн эм бор баавгай байжээ. Тэр бол цурав зулзагынхаа хойноос сэтгэл санаагаа, тавьсан нэгэн энгийн баавгай бүлгээ. Түүний туйлын хүсэл болбоос амьтан, түүнийг хүүхэд шуухдын хамт амар жимэр суулгаасай гэж хүснэ.

	Тэр баавгай, хүүхдээ Грейбул голын зүг дагуулан аваачиж, гүзээлзгэнийг таниулан, тэр жимсийг хэрхэн эрэхийг заасугай хэмээн завдсан нь цав хэмээх долоон сард ажээ. Баавгай, түүний зулзага дэлхий дээр хамгийн том бөгөөд цовоо сэргэлэн зулзага хэмээн санана, түүний төрөл баавгайд ер хоёроос илүү зулзага гарах нь ховорхон атал, тэр баавгай аяар зургаан1 бамбарууштай бүлгээ. Тэр сэгсгэр бичил бамбаруушууд зуны сайханд жаргаж, зүйл бүрийн амттан юм бахдан идэж цагийг цэнгэлээр өнгөрөөнө.

	Эх, замд тохиолдсон хожуул, хавтгай чулуу бүгдийг урвуулан хөдөлгөхөд бамбарууш, гахайн торойн адил чулуун дор чихцэлдэн шургаж нуун хоргодсон хорхой шоргоолжийг долоон иднэм бөгөөд ээжийн тамир тэнхээ тасарч тэр их том чулууг тэдний дээр осолдон алдуужин хэмээн ер санахгүй бүлгээ. Чухмыг өгүүлбээс, баавгайн тэр их том хөл, өтгөн сахлаг шар үсэн доорх тэр чийрэг мөрийг нэгэнт үзвээс тийм санаа төрөх ёсон хаана байх аж. Тэр хөл, чулууг юу гэж алдах билээ. Өтгийн бамбарууш чингэж чулуу алдахаас айхгүй нь зөв ажээ. Бие биеийг түлхэлцэн чихцэлдэн, гахайн торой, нохойн гөлөг, муурын зулзага овоорсон адил урхиран тархиран, шинэ хожуул бүрд бусдаас урьтаж хүрсүгэй хэмээн тэмцэлдэж, уул дахь хожуулын дор үүрлэх бор шоргоолжны сайныг мэджээ. Чингэтэл, ойд оршигч амттай тарган том шоргоолжны бутыг анх удаа үзэж ийш тийш бужигнан гүйх шоргоолжийг идсүгэй хэмээн чихцэлдэн долоовол шоргоолж залгихаас өргөс шороо залгих нь илүү олон байнам. Эх нь үүнийг үзээд баавгайн хэлээр өгүүлрүүн:

	— Байз байз, би та нарт арга зааж өгье хэмээгээд шоргоолжны бутны оройг ховх цохиж өргөн хавтгай тавхайгаа тавин, хоромхон болоод авмагц уурсан хорссон шоргоолж зай завсаргүй наалдан ассанд нэгмөсөн долоож амттайхнаар тамшаан ам дүүрэн зажилсанд бамбарууш удалгүй учрыг мэдэж дор бүрээ бяцхан тавхайнуудаа тавин, ээлжээр, зүүн баруун тавхайг долоон, заримдаа бусдын тавхайг долоосноо алгадалцан идсээр хоромхон зуур шоргоолжийг барна. Дахин шинэ юм эрсүгэй хэмээтэл, шоргоолж гэгч угтаа баахан исгэлэн идээ болох тул ам цангажээ. Төдий эх баавгай нь хүүхдээ гол руу дагуулан аваачиж усанд ханатал цалгилан наадаад, нэгэн хонхор газар, загас усны ёроолд наранд ээхийг эх нь мэдээд эрэг дагаж тэр газар хүрвэл голын ёроолд гүн хар нүх энд тэнд үзэгдэж, хоорондох ус нь гүехэн бөгөөд хайр чулуун дундуур урсана. Үүнд эх баавгай багачууддаа өгүүлрүүн:

	— За та нар энд эрэг дээр сууж байгтун! Би та нарт нэг юм үзүүлье хэмээгээд бусдаас дор байсан нэгэн нүхний зүг очиж усны ёроолоос их л булингар хөдөлгөн ус руу урсгаад хамгийн дээд нүхэнд очиж полхийтэл их чимээ гарган унасанд, олон загас чингэж гэнэт довтолсонд их л цочин айж, шавар булингарын зүг зугтаасанд тавь жаран загасан дотор хэзээ ч нэг хэсэг тэнэг загас байх тул, тав зургаан загас булингарт усны урсгалыг дагаж зугтаатал, нэг мэдэхэд чулуутай газар хайрдаж тарчилжээ. Баавгай тэднийг эрэг дээр хаялан гаргасанд, бамбарууш тэр богинохон могой мэт хачин амьтныг яаран шүүрэн барьж гэдсээ хэнгэрэг мэт цордойтол иджээ.

	Тэр завсар нарны ээх нь маш халуун. Бяцхан бамбарууш гэдэс нэгэнт цадаад нойр хүрсэнд эх нь сүүдэр бүхий газар дагуулан аваачсанд эхдээ шавалдан хэдий халуунд аахилавч хөлөө эвхэж, хар хоншоороо үсэндээ чихэж агшин зуур унтжээ.

	Чингэж нэг, хоёр цаг маш таатайяа унтаад, эвшээн суниаж сэрцгээхэд, хамгийн бяцхан охин бамбарууш Сэгсэлдэй шовгор хоншоороо хоромхон зуур цухуйлган гаргамагц дахин ээжийн том хөлийн хооронд хоргодон оржээ. Тэр бяцхан Сэгсэлдэй бол эхийн эрх отгон бүлгээ. Хамгийн их ууган бамбарууш Веб өөд харан хэвтэж, газраас цухуйсан үндсийг ноцолхийлэн аман дотроо дуугаран, үндсийг нэгэнтээ хэмлэнэ. Нэгэнт санаанд тохирохгүй хэвтэнэ гэж алгадна Дүрсгүй Халзан нь Бужгарын чихнээс татвал нэгэнт сайн алгадуулаад хоёул ноцолдсоор нэгэн шар бор бөөн юм болж өнхрөн өнхөрсөөр горхи руу өнхөрсөнд гэнэт тэнхрүүлэхийг гуйж ихэд бархирсан дуунд машид айсан байдал буйг эх баавгай сонсмогц агшин зуур догшин шулам мэт хувилж нэгэнт үсэрмэгц хоёр зулзагын зүг үсрэн буувал нэгэн маш том бух, Бужгарыг шар нохой хэмээн санаж эврээр өлгөн дайрахыг завдсаныг үзээд их дуугаар урхиран бухад халдсанд, тэр айсангүй, харин айх мэт их дуугаар мөөрөн баавгайг дайран халдсугай хэмээн толгой бөхийн эврээр нэгэнт мөргөхийг завдмагц, баавгай түүний толгойн тус тархи эргэм алгадаж, бух баахан дотор онгойж мэдээ орвол баавгай хэдийн түүнийг зайдалж, хавирга хажууг аймшигт савраар тасар татна. Бух ихэд хорсон мөөрч цааш нааш довтлон баавгайг чиртэл эрэг рүү нуран унамагц баавгай сая салав.

	 

	ХОЁР

	 

	Өвгөн малчин Пикетт мал сүргээ эргэж явтал, уулын доогуур өнгөрөн гарахад гэнэт бухын хангинатал мөөрөхийг сонсоод энэ лав мөргөлдөв хэмээн дэмий л юм бодохгүй явтал үзвэл хэдэн үхэр хөлөөр газар малтана. Ойртон очвол, бүгдийн манлай хамгийн том нэг бухын бүх бие цус болж, нуруу сээрийг савраар маажлан урж, толгойг хага цохисон нь бухтай мөргөлдсөн адил тул, ширтэн үзээд баавгай халдсаныг мэдээд, биеийн хамт винтов бууг авч явсан тул, яаран бухын мөрөөр нэхэн явж Грейбул голын хайр чулуу болсон оломд хүрч усыг гаталж эрэг өөд авиран, толгой нь халил гангын дээгүүр цухуйн үзэгдмэгц өмнөө дөрвөн бамбарууштай эм баавгайг үзэв.

	Баавгай хүнийг үргэлж буутай явна гэж мэдэх тул, хүүхдэдээ өгүүлрүүн: Ойд зугтаан зайлъя хэмээн айн зовсон нь өөрийн биеийг бодсонгүй, хайрт бяцхан зулзагынхаа хойноос санаа зовж хүүхдээ зузаан ойн зүг дагуулан зайлтал аймшигт буу дуугарч пан хиймэгц хөөрхий тэр эхийн зүрх шимшрэн, дахин нэг пан хиймэгц бяцхан Сэгсэлдэй ёолон өнхрөн унаад чимээгүй болсонд эм баавгай догшноор урхиран хүний зүг эргэн дайртал нэгэнтээ пан хиймэгц дал дээгүүр үхлийн шарх олж уналаа. Амьд үлдсэн бамбарууш хэрхэхийг мэдэхгүй гайхан, дэмий л эхийн зүг гэдрэг буцаж гүйвэл гэнэт пан пан дуугармагц Халзан, Бужгар хоёр тарчлан унав.

	Веб, их л айн цочиж, Халзан, Бужгар хоёрыг орхин гүйж ойн зүг ухаан мэдээгүй гүйн зугтааж зайлтал сүүлийн бууны сум түүнийг гүйцэн ирээд өрөөсөн хойд хөлийг тас цохижээ. 

	Пикетт чингэж агнасандаа их л бахаджээ. Чингэтэл тэр шөнө хөөрхий доголон бяцхан бамбарууш гурван хөлөөр доголсоор хонож, шарх олсон хөлөөр газар гишгэж үзвэл цус урсаж ээж, ээж, ээж чи яалаа хэмээн дуудна.

	Бамбаруушийн бие даарч, гэдэс өлсөөд хөл бас ихэд өвдөнө. Чингэвч эх нь нэгэнт гүйн ирж чадахгүй болжээ. Өөрөө эхдээ очсугай хэмээвэл бас тэр газар дахин буцахаас айж модон дунд дэмий л тэнэж явтал гэнэт нэгэн сонин үнэр үнэртсэнд гайхаж модон өөд авиран гарвал дор нь нарийн хөлтэй өндөр урт хэдэн амьтан үзэгджээ. Веб урьд эхтэйгээ явахад тэднийг нэг үзсэн учир айсангүй бүлгээ. Одоо тэднийг үзмэгц модонд чив чимээгүй наалдан хоргоджээ. Чингэтэл тэр том амьтад түүний ойр ирээд өвс чимхлэхийг зогсож, салхийг хамраар татан үнэрлээд яаран зайлан одсонд, хөөрхий Веб модон дээр өглөө болтол сууж ихэд бээрсэн тул, арай гэж доош буулаа. Тэр завсар халуун наран гарч түүний бие баахан сэхсэнд гэдэс нэгэнт их өлссөн тул жимс шоргоолж түүв. Тэндээс уг төрсөн нутгийн Пайнь голдоо эгж мөс мэт хүйтэн уснаа шархтсан хөлөө дүрээд ууландаа эгсүгэй гэтэл эхийг дүү нарын хамт үлдээсэн газар очилтой санагдаж үдээс хойш дулаан болсонд модон дундуур уруудаж Грейбул голын эрэг дагаж доголсоор өчигдөр эхтэйгээ бүгд загас идэж хуримласан газар хүрвэл, орхисон загасны толгой хэвээр хэвтэнэ. Түүнийг яаран залгитал маш жигшилтэй муухай үнэр нэгэн газраас гарна. Бамбарууш тэр үнэрээс айж эхийг сүүлийн удаа үзсэн тэр газраа ойртон очвоос өнөөх муухай үнэр улам тэсэхүйеэ бэрх болсонд модны цаанаас сэмхэн үзвэл нэгэн хэсэг хээрийн чоно газар хэвтэж ямархан нэг юмыг иднэ. Тэр чухам ямар юм байсныг мэдсэнгүй. Гагцхүү ээж нэгэнт үзэгдэхгүй болоод, тэр муухай үнэр улам улам их болж дотор аягүй болно. Үүнд Веб, сэмхэн доод Пайнийн зузаан ойн зүг буцаж дахин энд эргэж ирэхгүй хэмээн тогтов.

	Эхтэйгээ золгох санаа хэдий хэвээр боловч, эрэвч нэгэнт олдохуйяа бэрх хэмээн дотор нь оржээ.

	Чингээд хүйтэн шөнө болсонд хөөрхий бамбарууш эхээ санаж гашуудан ухилсаар доголж өнчин ганцаар явжээ. Бие ганцаар, өвчин тусч хөл ихэд зовоон, эхийн сүүг машид хүсэвч дахин олж амсахаас нэгэнт өнгөрчээ. Чингэж явсаар тэр шөнө нэгэн хонгилт нүүл олоод түүний дотор шурган орж, эхийн өвөрт оров хэмээн бодож сэтгэлээ тэжээсээр унтжээ.

	Веб, төрөлхийн нэтрүү ганцаар бамбарууш бүлгээ. Зовлон амсаж нэн ч халдашгүй ганцаар болжээ. Бүгдийг түүний өмнөөс эсэргүүцсэн адил үзэж, Пайнь голын эхэн дэх ойн дотроос гадагш гарахгүйг их л хичээж, өдөр идэх юм эрж, шөнө нэгэн модны хонгилд хононо. Нэгэн үдэш түүний хонгилыг өргөст сондуухай эзэлсэн нь биеэр бамбаруушаас дэмий л багагүй бөгөөд өргөс сондуу, халдаж хавьташгүй тул бамбарууш аргаа барж өөр газар хоног эржээ.

	Нэгэн удаа Грейбул голын зүг бууж, урьд эхийн заасан амттай үндэс төмс эрээр цас малттал гэнэт нэгэн боровтор амьтан газрын нүхнээс гарч урхиран халдсанд Вебэд их догшин сүртэй үзэгдэв. Тэр бол дорго байжээ. Веб тэр цагт хөл доголон бие ядуу тул арга буюу яаран хазганан зайлж ойр хавийн нүх хавцалд орох даваанд хүрч сая зогсвол, хээрийн чоно түүнийг үзээд нөхрөө дуудаж бамбаруушийн хойноос хөөсөнд ойрын нэгэн модонд авиран гарвал чоно модон дороос дэвхрэн урхирна. Чингэтэл чоно, бамбарууш нэгэнт модон дээр авиран гарч суусныг бодвол ойр хавьд эх нь байна хэмээн бодоод эртхэн зайлсугай хэмээн далд орсонд Веб, сая модон дээрээс бууж Пайнь голдоо буцахаар тогтов. Грейбулд идэш элбэг боловч эхгүй болсноос хойш бүгд түүн лүгээ дайсагнах мэт үзэгдэнэ. Пайньд түүнийг түйвээх нь үе үе завсарлах чөлөө буйн дээр дайснаас хоргодох мод арвин ажээ. Бамбаруушийн шархтсан хөл эдгэх нь маш ужиг, шарх битүүрч өвдөх нь зогсовч тавхайн анасан нь нөгөө хөлөөс байдал маш өөр, бүрнээ эдгэж ер чадсангүй, явахад бас баахан доголох нь модноо авирах, дайснаас яаран зугтаахад их л эвгүй.

	Өнчин Вэбэд дайсан нь маш олон бөгөөд нөхөр хань огт үгүй. Үхсэн эх нь түүний ганц бөгөөд ижилгүй нөхөр түшиг агсан ажээ. Хөөрхий Веб эхээс нялх багадаа өнчрөв хагацсанаар зовлонг их л амсаж, ганц төрөлхийн тэсвэрлэх чадлаараа сая амьдран чаджээ.

	Тэр жил самар их л гарч салхи хөдлөх бүр, болсон сайхан самар газар унана. Веб түүнийг түүж, амьдрах нь баахан дөхөм болоод бие өсөн торниж, хүчин чадал нэмэгдэв. Урьд өдөр бүр үзэгдэх амьтад эдүгээ түүнд халдахыг зогсжээ. Чингэтэл нэгэн өглөө самар идэж байтал уулнаас нэгэн том хар баавгай бууж ирсэнд Веб яаран ойр байсан нэгэн модноо авирав. Хар баавгай бор баавгайн үнэрийг олж аваад анх айн цочтол, бяцхан бамбаруушийг үзээд зүрх орж урхиран, Вебийн хойноос авиран хөөж асах нь хэцүү тулд Веб хэчнээн дээр гаравч тэр баавгай нэн давуу авирна. Чингэсээр бамбарууш нэгэн хамгийн өндөр бөгөөд нарийн найлзуураас торолцон асваас хар баавгай түүнийг хайргүй сэгсрэн унагасанд Веб толгой дүйрч маажигдан унаад ёолон гасалж доголсоор зугтаасанд хар баавгай түүнийг үлдэн хөөж хүйс тэмтрэн чадах боловч, эм баавгай ойр бол уу гэж эмээжээ. Хар баавгай ингэж Вебийг сайхан самарт хушны ойгоос үлдэн хөөжээ.

	Грейбулд идэш ховордож, жимсний цаг нэгэнт өнгөрөөд загас шоргоолж бас байхгүй тул хөөрхий ганцаар Веб идэш эрсээр улам хол зайлан одож урсгалыг дагасаар Мететсегийн хавцлын зүг их л хол очжээ. Нэгэнт зузаан ургасан өвсөнд хээрийн чоно түүний хойноос хөөн ирсэнд Веб зугтаан зайлбаас чоно даруй гүйцэв. Төдий Веб нэгэнт улайж чонын өмнөөс эргэн дайрсанд тэр цочин зугтаасанд Веб ойд энх амрыг хүсвэл тэмцлээр олно гэгчийг, анх удаа мэдэв.

	Шинэ газар идэш бас л ховор тул арга буюу Мететсегийн хавцлын холхон хушны ойд зориглон очтол, урьд түүний эхийг алсан хүний адил нэгэн хүнийг үзмэгц пан хийх дуун гараад түүний дээгүүр мөчир тас цохигдон унасанд Веб урьд гүйж үзээгүй хурднаар зугтаан гүйж удалгүй нэгэн жалгыг хүрээд түүнийг уруудан хавцалд бууж хоёр хадын хооронд нэгэн гав үзээд тэнд хоргодвоос болно хэмээн ойртвол тэндээс нэгэн уулын үхэр гарч эврээ сэгсрэн занан тургисанд ойрх нэгэн модон өөд харайн гарвал модны нөгөө үзүүрт Цоохондой үзэгдэж дайсагнах байдал буй тул, хөөрхий Веб түүн лүгээ тэмцэлдэх арга завгүй бас л зайлахад хүрч, дэлхий дүүрэн дайсан байнам хэмээн гашуудан мэдэж арга буюу эрэг ганга өөд авирсаар хушны ойн гүнд орвол олон хэрэм, баавгай ирвэл дээрэмдэнэ гэж самрынхаа хойноос санаа зовж их л шуугилдан Вебийн дээгүүр гишүү мөчир дамжин гүйлдэж их л хараан, дуу чимээнд түүнийг зайлуулах дайсан ирэх бол уу хэмээн шуугилдана. Энэ бол хэрмийн арга билээ.

	Тэр үе дайсан үзэгдсэнгүй боловч бамбарууш санаа зовж, идэш ховор шиг ойн захад хүрэхийг мэрийж, захад гармагц сая санаа амсхийв.

	 

	ГУРАВ

	 

	Олон дайсан байн байн үлдэн хөөхөд Вебийн сэтгэл хорссоор догшин болжээ. Бамбарууш санахдаа: Бүгдээр намайг үзэн ядах нь юу вэ? Юунд над амар заяа үзүүлэхгүй зовооно вэ? Аяа миний ээж ирдэг ч болоосой! Миний төрсөн ойгоос намайг хөөн зайлуулсан тэр хар баавгайгаас би хариугаа авдаг ч болоосой! хэмээгээд өөрийн бие өсөж олон дайсантай тэмцэлдэн чадах цаг буйг бодсонгүй. Тэр муу Цоохондой хүртэл хөөгөөд, хүн буудан алах гэсэн гэж олон дайснаас алиныг ч умартсангүй цөмийг ихэд хорсон занана.

	Вебийн энэ удаа олж суусан газар нэлээд сайн газар ажээ. Орчин тойронд самар арвин бөгөөд удалгүй хэрмийн өвлийн нөөцийг олох болжээ. Чингэсэн нь хэрэмд их л хохиролтой боловч самар нь маш амттай юм болох тул, Веб их л баярлана. Чингэсээр өдөр богино, шөнө хүйтэн болоход Веб, чилгэр тарган болжээ.

	Эдүгээ Веб, Мететсегийн хавцлын ой бүхэнд хэсэн явж их төлөв дээгүүр байх боловч заримдаа идэш эрж дорогш гол хүртэл бууна. Нэг шөнө голын эргээр явтал их л сайхан үнэр гарсанд усанд тултал ойртвол тэр үнэр уснаас цухуйн гарсан нэгэн модноос гарсанд түүн дээр асвал гэнэт тасхийх дуун гараад халиу барих маш бахь хавханд баригджээ.

	Үүнд их л цочин хүчлэн ухарваас хавхыг бэхэлсэн гадас сугараад ирэв. Веб анхандаа хавхыг сэгсрэн унагаж туршаад түүнийг чирэн гүйж шүдээр татвал маш хүйтэн бахь тэр хавх огт хөдлөхгүй бамбаруушийн хөлийг хавчсаар байх тул, хором бүр зогсож хавхыг маажлан савардаж газар дэлдэн цохиж зууж үзнэ. Газар булж үзнэ. Модон дээр авиран зайлж үзнэ. Тийнхүү зүйл бүрийн арга хэрэглэвч хөлд шигдсэн хавх огт салахгүй тул, ойд орж хэрхэхийг бодож суугаад ер учрыг олохгүй аргаа барлаа. Түүний ногоовтор хүрэн нүдэнд тэр шинэ дайснаас айх эмээх, өвдөх жигших байдал илтгэгдэн, нэгэн бутны дор хэвтэж хавхыг тас мэрсүгэй хэмээн нэгэн үзүүрийг хөлөөр дарж, нөгөө үзүүрийг шүдээр зуутал хавх ангайж Вебийн хөлийг тавьжээ.

	Веб, чингэж санамсаргүй хавхны хоёр нумыг нэгэн зэргээр дарсанд чингэж сулдсан учрыг ухсангүй, түүний цээжинд ийнхүү хавханд орсон нь гүнээ хатангадсан нь: «Олон дайсны дотор бамбаруушийг усанд нуугдан тосох нэгэн бяцхан дайсан буй. Тэр дайсны үнэр их, хөл хавчина. Түүнийг зууж болохгүй, гагцхүү хүчлэн дармагц сая алдуулж болно» гэж цээжиндээ тэмдэглэжээ.

	Хавханд орсон хөл бараг долоо хоног өвдөж, модонд авирахад өвдөх нь их бүлгээ.

	Тэр үе эрт намар болж уулнаа хандгай хүнгэнэтэл дуудна. Веб тэр дууг шөнө бүр сонсох бөгөөд их эвэрт хандгайнаас зугтаан зайлж, хэд хэдэн удаа модон дээр гарчээ. Ойд бас гөрөөчин ирж, дээр тэнгэрт зэрлэг галууны дуу сонстоно. Бас хэдэн шинэ үнэр буй болжээ. Веб, нэгэн үнэрийг дагаж ирвэл хэдэн бяцхан гуалин мод овоолсон газар, түүнийг татаж ирсэн сайхан үнэрт эхийг алдсанаас хойш их л сайн тогтоосон жигших мэт хүний үнэр гарна. Чингэвч тэр үнэр асар их бус тул тэр газрыг тойрон явж үзвэл өмнөх модноос тэр жигшүүрт үнэр гарна. Амттай үнэр нь арын нэг бутнаас гарна. Тиймийн тул ар талаас очиж ургамал бутыг хагалан гарч илбээс махыг шүүрмэгц гэнэт тэр гуалин мод их чимээ гарч хөсрөө унасанд Веб цочин харайж илбээс махыг шүүрэн завдсан тул бие бүтэн гарч, бас нэгэн зүйлийн шинэ юм олж мэдсэн нь: «жигшүүрт хүний үнэр гарвал ер сайхны тэмдэг бус» хэмээн нотод мэджээ.

	Чингэсээр цаг уур улам сэрүүн хүйтэн болж Вебийн нойр их л хүрнэ. Зарим хүйтэн өдөр турш унтнам бөгөөд хэвтэх тогтмол газаргүй боловч, сайхан цэлмэгт хэвтэх хэдэн хуурай хэвтэш, салхи шуурганд хэвтэх хоёр нэгэн нөмөр газартай болжээ. Тэдгээрийн дотроос үндсэн доорх нэгэн нөмөр хэвтшинд их л дуртай аж. Нэгэн өдөр салхи хөдөлж цас орсонд тэр газар очиж атиран хэвтээд унтсанд шуурга улмаар шуурч, цас лавшин унаж модны гишүү дарсанд гишүү мөчир бөхийсөөр салхинд цас хийсмэгц дахин цас дарж, уул хөндийгүй ихэд лавшин орж гол жалгыг дүүртэл унаж, Вебийн хэвтсэн нүхний дээр цасан хөр тогтсон нь хүйтнээс маш сайхнаар хамгаалах тул Веб унтан унтах ажээ.

	 

	ДӨРӨВ

	 

	Веб бусад баавгай адил өвөл туж ичээнд орж унтаад хавар болсонд нойрноос сэрээд их л удтал унтсаныг сая мэдэв.

	Тэр завсар асар өөр болсон зүйлгүй, бие өсөж баахан туржээ. Гэдэс ихэд өлссөн тул нүхийг хараахан бүрхсээр буй зузаан цасыг нэвтлэн гарч идэш эрэхээр одвол самар, жимс, шоргоолж огт байхгүй. Шиншлэн үнэртэж явсаар өвөл алсан хандгайн хэвтэх хавцалд үнэрээр ирж цадтал идээд хойч өдрийн бэлтгэл болгож үлдээснийг хадгалаад өдөр бүр ханатал идвэл удалгүй хандгайн мах барагдаж хоёр сар бараг өлөн хоосон явж өвлийн ичээнээс үлдсэн өөх тарга нь хайлж турлаа. Нэгэн өдөр Вурхавусын хөндийд очвоос тэнд нартай дулаан бөгөөд ногоо гарсан тул, идэш арвин олдов. Тэндээс доош бууж зузаан ойн зүг очвол өөр нэг бор баавгайн үнэр гарсанд түүнийг угтан очиж баавгайн зөрөг замын хажуу дахь нэгэн ганц модонд шиншвэл баавгайн үнэр их л гарнам бөгөөд шавар үс халдсан нь маш дээр тул, Веб хүрч чадсангүй. Тэр лав нэгэн нас гүйцсэн том баавгайн мөр бололтой. Веб баахан санаа зовж, өөрийн төрлийн нэгэн баавгайг олж үзсүгэй гэж хэдийнээ хүссэн боловч одоо баахан эмээжээ. Урьд ганцаараа явахад үргэлж дан ганц харшлах дайсныг үзсэн тул тэр том баавгай ямраар золгохыг мэдэхгүй эргэлзэн бодож байтал уулын бэлд нэгэн хөгшин баавгай толгойг дорогш дарж хааяа зэрлэг лууван буюу амтат үндэс төмс савраар малтан явсныг үзвээс маш аймшигт тул, Веб цочин эмээж модон завсар шурган, нэгэн өнгийн цухуйсан хаднаа авиран гарч тэр баавгайг үзвэл, Вебийн мөрийг үзээд догшноор урхирч мөрийг дагаж модны зүг очоод хойд хөл дээрээ зогсож, холтсыг савраар маажилсан нь Вебийн хүрэх газраас их л дээгүүр маажна. Тэндээс хөгшин баавгай Вебийн мөрийг дахин мөшгөн явсанд Веб ихэд айж Мететсегийн хавцалд идэш ховор тул, бусад баавгай тэр зүг очихгүй хэмээн баавгайн ухаандаа бодож олоод тэр хавцлын зүг гэдрэг зугтаан зайлав.

	Чингэсээр зун ойртсон тулд Веб гуужиж арьс загатнан шаварт их дуртай хөлбөрч, нурууг үндэс чулуу зэрэгт шөргөөн маажна. Хумс нэгэнт маш урт болсон тул, бас модноо авиран чадахгүй, өмнөд хөл том болоод бамбаруушийн адил уян нугархай бус болсон тул, асах авирахад дөхөмгүй боллоо. Бас нэгэн шинэ зан сурсан нь, модноо шүргэхэд хамраар чадахуйц дээгүүр хүрэхийг оролдном бөгөөд нэг буюу хоёр долоо хоног бүр нэгэн тогтмол модноо ирж сунаж үзэхэд урьд урьдаас улам дээр хүрдэг болсноо хараахан мэдсэнгүй байжээ. Веб эдүгээ өсөх нь их л хурдан, хүчин чадал их л нэмэгдэнэ. Эдүгээ Мететсегийн хавцалд энд тэндгүй хэсэж, явсан газар бүхэнд гэртээ байгаа адил, энд тэнд модноо шөргөөж тэмдэг үлдээсээр өөрийн харьяат газрын хязгаарыг тэмдэглэжээ.

	Зуны адгаар нэгэн өдөр Веб, өөрийн харьяат газар гялалзсан хар үстэй нэгэн хар баавгайг үзээд их л уурлаж, тэр баавгайг ойртсонд хүрэн хошуу цээж дэх цагаан толбо, чихний барааг тодорхойёо үзэж үнэрийг үнэрлэвээс, Пайнийн голд бяцхан Вебийг хөөгч өнөөх хар баавгайн үнэр ёсоор мөн байнам. Гагцхүү тэр баавгай эдүгээ юутай сүргүй жижигхэн амьтан болов оо. Урьд Вебэд их л том амьтан мэт үзэгдсэн билээ. Одоо үзвэл Веб түүнийг ганц хөлөөр няц даран чадах байнам хэмээн тэр улаан хошуут баавгайнаас өшөөгөө авч чадах болсондоо дотор их л сайхан болов. Чингэтэл тэр баавгай нэгэн намхан мод өөд хэрэм адил авиран харайсанд Веб түүний хойноос гарсугай хэмээвэл ер чадсангүй ядаад, тэр баавгайн хошигнон ханиахад хэдэн удаа буцавч модноо гарч чадалгүй зайлав. Хойно мөн өдөр бас нэг эргэж үзвэл тэр улаан хошуут хэдийн бараа туруугүй болжээ.

	Зун шувтарч өндөр газар идэш ховордов. Веб нэгэн шөнө дорд Мететсед идэш эрж буухаар тогтож салхинд ямархан нэгэн сайхан үнэр хийсэн ирсэнд түүнийг дагасаар нэгэн бухын сэгэнд хүрч ирэв. Түүнийг тойрон хэдэн хээрийн чоно суусныг үзвэл, Вебийн урьд үзсэн чоныг бодвол юутай шалчгар жижигхэн амьтад вэ. Нэгэн чоно сэгний дэргэд дэмий л дэвхцэн огт зайлан чадахгүй мэт харайна. Веб түүнийг үзээд цээжинд хуучин хорсол хөдөлж яаран урагш давшин нэгэнт алгадмагц тэр чоныг нэгэн бөөн үс болгов. Тэр чоно Вебийг хэд хэд зууж амжсан боловч баавгайн аманд халуун цусан шим шимэгдэж, чонын хавирга харчигнан хэмхэрсэнд дотор их л сайхан болов.

	Тэр алагдсан чоно дэмий дэвхцэн харайлсан нь хавханд баригдсан ажээ. Веб, удалгүй төмрийн жигших мэт үнэр илт үнэртсэн тул, тэр чоныг даруй орхин зайлж хэд алхтал гэнэт тасхийж, нэгэн хөлөөр ажигласангүй чонын хавханд ороод, урьд хавхнаас салсныг санаж хойд хөлөөр хавхны хоёр нумыг гишгэн дарж хавчсан хөлийг гаргав. Тэр газар энд тэндгүй жигших мэт үнэр гарах тул, голын урсгал дагаж уруудвал мөн үнэр гарсаар ахуй тул хушны ойдоо гэдрэг буцав.

	 

	ТАВ

	 

	Манай баатар баавгай гуна орогч насандаа нас гүйцсэн өтгийн чинээ биетэй болсон боловч, мах мяраа, тэнхээ тамир хараахан гүйцээгүй, үс нь саарал өнгөтэй болсон тул, түүний хойноос хэдэн удаа гөрөөлсөн Шошон уулын ангуучин Спавад гэгч индиан, цагаан баавгай хэмээн нэр өгчээ.

	Тэр Спавад сайн ангуучин бүлгээ. Нэгэн өдөр Мететсе голын эхэнд Вебийн шөргөөсөн модыг үзээд ойр хавьд оршигч нэгэн том баавгай байнам хэмээн таньж тэр голоор хэдэн өдөр тэнэж баавгайг олмогц нэгэнтээ буудаж мөрийг нь оносонд Веб өвдөөд их дуугаар урхирч дайсантай тулалдахыг хүсэхгүй тул аман өөд авирч, гүвээг даваад нэгэн хөл цөөнтэй газар олж хэвтсэн нь шархыг анагаах аргыг зөн тавилангаар мэдэж, хөдлөлгүй хэвтэж шархыг долоосноор тоос буртаг нь арилаад үс нь шүлсэнд наалдаж шархыг бөглөснөөр хий салхи тоос, нянгаас халхалжээ.

	Чингэтэл Спавад мөрөөр хөөж айсуй ажээ. Веб түүнийг үнэрээр мэдээд уулыг давж өөр нэгэн газар нуугдсанд бас л ангуучны үнэр анхилан ирсэнд зайлан зайлсаар удсан боловч, эцэст бас нэгэн шарх олсонд тачаадан хорсож, урьд эхээ алагдсанаас хойш хүн, төмөр, буу энэ гурвын үнэрээс тэсгэлгүй айдаг нь нэгмөсөн арилаад өвдөхийг арай чуу гэж тэсвэрлэн хатуужиж бас уул өөд авиран гарч нэгэн их өнгийм халим хадын доогуур гарч түүнийг тойрон өнгөрөөд дээр нь сунан хэвтэж бүгсэнд Спавад хойноос нэхэх нь маш хурдан, буу хутга хоёрыг барьж Вебийн цусан цуварсан мөрийг баярлан нэхэж хэмхдэг чулуу бүрхсэн бэлээр их л урамшин авирвал Веб, халил хадын дээр шарх өвдөх, хилэгнэн хорсох хоёрыг арай хэмээн тэсвэрлэж ангуучныг хүлээнэ. Тэр салалгүй нэхэн нэхсээр толгой өндийлгүй цуст мөрийг ширтэн үзсээр ирсэнд Веб амийг таслах ангуучин индианы айсуйг их л тодорхой үзэж жигших мэт хүний үнэрийг үнэртэн хамаг хүчээ шавхаж шархтан чичирхийлэх хөлөөрөө газар тулж өндийн босоод завсар чөлөөг эрэлхийлэн хүлцэн хүлээтэл ангуучин ойртсонд эрүүл хөлөөр нэгэнтээ дэлдмэгц дуу чимээгүй унаж үгүй болов. Вебийн тэр хүчлэн алгадсанд түүний их хүч чадлын дээр, ангуучныг ихэд үзэн ядах хорсол хавсран алгаджээ. Тэндээс Веб шархаа сувилан хэвтэх нэгэн амар газар эрээр одоод түүнээс хойш Спавад индианыг дахин олж ер үзсэнгүй, биеэ сувилан засахад харш дайсангүй болжээ.

	Тийнхүү манай Веб, энх найртайг хүсвэл байлдан тулах хэрэгтэй хэмээн мэджээ. 

	 

	ЗУРГАА

	 

	Он жил өнгөрсөөр Веб өвөл бүр унтах нь улам сэргэг, хавар бүр сэрэх нь улам эрт болоод нэгэн маш их том баавгай болсон тул, түүнтэй ганцаар эр чадлаа үзэлдэх дайсан улам улам ховор болов. Чингэж зургаан жил болсонд Веб нэгэн их хүчирхэг гоонь ганцаар баавгай болж, эх дүүсээ алагдсанаас хойш янаглах ханилахыг огт мэдсэнгүй.

	Баавгайн янаг амрагийг хүсэх цаг үе, жилээс жилд ирэн өнгөрөвч, Вебийн хань нөхрийг үзсэн сонссон хүн ер үгүй.

	Ид чадал дундаа ганцаар явах нь бага залуу үеийн адил ажээ. Баавгай үргэлж ганцаар явах нь сайн биш тул түүний хүчин чадал нэмэгдэх тутам бусдаас зайлан ганцаараа ч явах зан нь улам нэмэгдэн гай дайрч түүнтэй уулзах болбол, хэн ч түүнийг аюултай баавгай гэх болжээ.

	Веб, анх Мететсегийн хөндийд орж ирснээс хойш тэндээс гарсангүй үргэлж сууна. Түүний зан авир нь хавх занганд гэнэт орох ба олон зэрлэг араатантай тулалдах тэмцэлдэхийн эрхшээлийг дагаж тогтсон бөгөөд эдүгээ зэрлэг араатнаас аюултай нь нэг ч үгүй, төмөр ба хүний хурц үнэрийг сайтар таних болсон тул хавх зангаас зовохгүй болов. Үүнд, зургаа орогч насандаа нэгэн хэрэг тохиолдсоноос их л хашир суусан нь нэгэн өдөр ойд ямархан нэгэн сэг буй хэмээн үнэрээр мэдэж тэр зүг очвоос нэгэн үхсэн хандгайн сайхан сэг хэвтнэм. Түүний хамгийн амттай газраас эвджээ.

	Хүн төмөр хоёрын айх мэт үнэр гарах нь бага бөгөөд тэсгэлгүй амттай тул, Веб сэгийг эргэн тойрч хоёр хөл дээрээ босон, найман тохой өндрөөс дорогш анхааран үзээд маш болгоомжлон урагш давштал гэнэт өмнөд солгой хөл баавгайн хавханд орж машид өвдсөнд их дуугаар урхиран зүг бүр алгадав. Тэр хавх урьдын хялбархан гардаг минжний хавхтай адилгүй, баавгайд тавьсан пүү хүрэх хүнд хавх ажээ. Веб их л хорсон тачаадаж хавхыг амнаас хөөс цахруулан мэрж, хуучин аргаа туршин хэрэглэн хоёр нумыг хойд хөлөөр гишгэн даравч ангайлгаж хүч хүрэхгүйд гадсыг суга татан хавхыг харчигнатал чирч уулнаа авирах замд хөлөө мулталсугай хэмээн элдэвчлэн оролдовч огт тус болсонгүй явтал, санамсаргүй замыг хөндөлсөн хэвтэх нэгэн бүдүүн модноо хүрвэл, тэр мод газраас хэдэн тохой хөндий хэвтэнэ. Веб үүнийг үзээд арга санаж модны дэргэд очиж хойд хөлөөр дахин хавхны нумыг гишгэн дарж чийрэг дал мөрөөр модыг тулан хамаг их хүчээ шавхан гаргаж нэгэнтээ хүчилмэгц тэр хавх тэссэнгүй ангайсанд хөлөө сугалбал эрхий хуруу тас зуугдан үлджээ.

	Хөөрхий Веб дахин хөндүүр шарх олж түүнийг сувилах болжээ. Бас нэгэн үе солгойч болсон нь чулуу эргүүлсүгэй хэмээвэл өмнөд иж хөлөөр газар тулж солгой хөлөөр эргүүлнэ.

	Тиймийн тулд чулуу хожуулын дороос гарах амттай юмыг нэгэн хэсэг олж идэж чадах болжээ. Чингэсээр шарх эдгэрэвч Веб, тэр хэргийг ер мартсангүй, хүн төмөр хоёрын үнэр авмагц тэсгэлгүй хорсоно.

	Олон удаагийн туршлагаар мэдсэн нь ангуучныг холоос үнэр чимээгээр мэдвэл эртхэн зайлах нь сайн. Хэрэв гөрөөчин хүн нэгэнт айсуй бол үнэхээр тулалтай хэмээн мэдсэн тул, удалгүй олон малчин сүрэгчин цөм Мететсе голын эхэнд нэгэн баавгай буй нь халдашгүй амьтан байнам хэмээн мэджээ.

	 

	ДОЛОО

	 

	Нэгэнт өөрийн харьяат газрын алсалсан нэгэн хязгаар газар очиж удтал эргэж үзсэнгүй, тэр газар хүрвээс нэгэн хүн модон хэвтэш засаж суух ажаам. Веб түүнийг тойрон эргэж үзээд салхин зүг хандан зогсмогц түүний эгдүү хүрэх хүн буу хоёрын үнэр гарч панхийх дуу гармагц, урьд ихэд бэртсэн хойд солгой хөл их л өвдсөнд эргэж үзвэл нэгэн хүн тэр шинэ барьсан овоохойн зүг гүйнэ. Сум Вебийн мөрөнд тусваас аргагүй болох билээ. Завшаанаа гагцхүү хөлд тусжээ. 

	Вебийн хөл маш чийрэг, бүдүүн гуалиг нарсан модыг бяцхан мөчир мэт чулуудан чадах бөгөөд ганц алгадмагц уулын ямар ч том бугыг унаган чадна. Савраар хаднаас маш том чулуу хэлтлэн чадна. Тиймийн тул буу хэдий аймшигтай боловч юу хийж чадах билээ.

	Вебийг буудсан хүний нөхөр үдэш хоногтоо буцаж ирвэл овоохойн шал цус болоод нөхрийн хүүр хэвтэнэ. Гэрийн орчин дахь цуст мөр хийгээд сонин бичгийн ард чичирхийлсэн гараар бичсэн үсгийг үзвэл учир нь илэрхий болов. Тэр захидлын үг:

	 

	Намайг Веб урсан. Би түүнийг усны дэргэд үзээд буудаж гэртээ орж зайлъя гэтэл гүйцэгдсэн. Аяа би, тэсгэлгүй өвднөм 

	Жек 

	 

	гэжээ.

	Жекийн нөхөр Миллер уншин үзээд баавгайг алахаар ам алдаж, мөрийг хөөн хөндийд тэнэж өнжин агнана. Энд тэнд илбээс орхиж хавх тавин явавч Вебийг олж үзсэн удаа нэг л үгүй. Чингэтэл нэгэн өдөр тас нясхийх дуу чимээ сонсож тэр зүг үзвээс уулын бэлээр нэгэн том чулуу өнхрөн унаж хоёр бугыг замд сочоосонд харвасан сум адил зугтаан зайлжээ. Миллер үүнийг үзээд нураг нурсан болов уу хэмээн булттал, удалгүй учрыг олж Веб тэр чулуун дороос хоёр гурван шоргоолж олж авахын төлөө өнхрүүлэн унагаасныг мэдэв. Тэр үед салхи Вебээс өөр зүг үлээсэн тул, Миллер биеийг баавгайд мэдэгдэлгүй сэмхэн үзжээ. 

	Вебийн бие маш том, зүүн хөл доголж, болгоомжгүй хөдөлж хөлийг хөндмөгц аман дотроо урхирч идшийг эрэлхийлэн хэсжээ. Миллер сэм бүгж, за би үүнийг нэгэн бол ална, эсвэл алагдана хэмээн бодоод их дуугаар исгэрсэнд баавгай зогтусаж чихээ сэртийлгэн боссонд тэргүүнийг чиглүүлэн буудваас, сум тэр том сагсгар толгойг өчүүхэн төдий шархалсанд Веб, утаагаар дайсан бүхий газрыг мэдээд ихэд хорсон хилэгнэж довтлон дайрсанд Миллер бууг хаяж ойр хавьд байсан ганц өндөр модноо авиран гарсанд баавгай хэчнээн хорсовч модны холтсыг шүд, савраар холтлохоос бус ангуучны авиран гарсан газар хүрч чадахгүй, арга буюу дөрвөн цаг хүлээн сахиж, яаралгүй борлож бут дотор зайлан одсонд Миллер баавгайн явсан эсэхийг туршин үзэж нэгэн цаг хэртэй модон дээрээ суугаад доош гулган бууж бууг аван гэртээ буцтал Веб, арга заль үлэмж тул зайлсангүй сэм бүгж гөрөөчний буухыг хүлээсэн билээ. Миллер модноос нэлээд холдож дахин эгж чадахгүй болмогц Веб хойноос дайран орж хэдий урьд шарх олсон боловч удалгүй гөрөөчнийг гүйцээд хүн, баавгайг хэрхье хэмээсэн билээ, тэр ёсоор баавгай хүнд хариуг нь өгчээ.

	Хэчнээн болсон хойно Миллерийн нөхөр түүний бууг олж сая учрыг мэдэв. Тэндээс Мететсе дэх овоохой хоосрон эвдрээд, түүнд дахин ирж суух хүн олдсонгүй. Тийм сүрхий баавгайн мэдэлд байгаа газар хэн ирж суух билээ.

	 

	НАЙМ

	 

	Нэгэнт Мететсе голын эхэнд алт олдож, удалгүй алт эрэгчид үзэгдэн ирж уул хяраар хэсэн дагаж газрыг эрж ус булгийг эвдэнэ. Олонх нь үс буурал болж эхэлсэн хүмүүс бөгөөд үргэлж уулнаа оршин баавгайтай адил, энд тэндгүй эрэх ухах боловч, биед өлтэй тэжээлтэй төмсний төлөө бус идэж болохгүй гялгар шар элсэн хомгийн төлөө газар ухнам бөгөөд тэднийг ухах эрэхэд бусад амьтан бүү саад хийх болоосой хэмээн баавгайн адил хүснэ.

	Тэд манай Вебийн санааг мэдэх адил, Веб анх тэдэнтэй уулзаж хоёр хөл дээрээ өндийн зогсоод нүдэнд муу цог бадран ширтэхэд тэдгээр хүмүүсийн ахмад өгүүлрүүн:

	— Чи үүнд битгий халдагтун! Чингэвэл тэр бидэнд бас халдахгүй хэмээсэнд түүний нөхөр өгүүлрүүн:

	— Үгүй, чи үүнийг үзээч, юутай том амьтан буй хэмээсэнд

	Веб тэднийг дайран довтолсугай хэмээтэл ямархан нэгэн учраас зогсжээ. Тэр хоёр хүний харилцан хэлэлцсэн үгийг хэдий мэдсэнгүй боловч урьд урьдын үзсэн хүмүүсээс баахан өөр мэт үзэгдэж хүний үнэр, төмрийн үнэр хоёр хэдий буй авч урьдын адил хорсон тачаадалтай бус бөгөөд тэдгээр хүн бас хөдлөхгүй зогсох тул Веб аман дотроо урхирсаар дөрвөн хөллөж буцав.

	Тэндээс жилийн эцэст Веб дахин улаан хошуут баавгайтай учирвал, тэр баавгайн шалчийсан, жижиг болсон нь гайхалтай. Веб түүнийг одоо нэг алгадвал Грейбул голын тэртээ гартал алгадан чадах ажаам.

	Тэр хар баавгай, Вебийг үзээд бие маш бүдүүн тарган амьсгал давхцан сүйлхийлэн модон өөд яаран мацан авирсанд Веб хөлийг өргөн тэр модыг газраас есөн тохой дээш савраар хүрч холтсыг бүрнээ хуулан, гялалзсан цагаан модыг гаргахад, түүний дэлдэх бүр мод дугтрагдан хөдөлж, хар баавгай чичрэн дагжин цочин эмээн хүрхэрнэ.

	Веб түүнийг үзээд Пайнийн гол хийгээд зүйл бүрийн идэш элбэг ой модыг санаж чичрэн дагжсан тэр баавгайг модон дээр орхиод Пайнийн голыг зүглэв. Явсаар удалгүй хүрвэл жимс шоргоолж элбэг юутай сайхан газар байнам. Бас нэг ч бор баавгайн оршихоор тэмдэггүй тэр газрыг ганц хар баавгай эзэлж байсан тул Веб тэднийг огт юмнаа бодохгүй, сэтгэл санаа их л ханаж, Пайнийн хөндий, Грейбулийн хөндий хоёрын бэлчирт бүхий нэгэн модноо нуруугаар түшин зогсож савраар тэмдэг хийвэл газраас найман тохой өндөр тэмдэг болжээ. Дараах өдрүүдэд Шошон уулын хад байц болсон салаа сугуудын хоорондох урьд яваагүй шинэ газрыг тэмцэн явж зам гулд өнгөрөн, газрыг эзлэх тэмдэг тавин, хар баавгайн саврын тэмдэгт хатсан мод тохиолдвол хөлөөр нэгэнтээ алгадмагц нижигнэн унана. Хэрэв хар баавгайн тэмдэг тавьсан нь ургаа ногоон модонд байвал төмөр мэт савраар өөрийн тэмдгийг мөнхүү модонд маш дээр тэмдэглэн тавина.

	 Тэр газар ер хар баавгай эзэлсээр их л удаж модны хонгилд хийсэн хэрмийн нөөцийг цөмийг идэх тул, хэрэм, хадгалах нөөх юмыг том хавтгай чулууны дор хийх болжээ. Хар баавгай тэр чулууг хөдөлгөн чадахгүй бүлгээ. Чингэтэл Вебэд харин тун ч хялбархан тул идэш их л арвин олдож, ойд урвуулан хөдөлгөсөн дөрөв таван чулуу бүрийн нэгэнд хэрмийн нөөц хадгалсан идэш гарнам бөгөөд заримдаа тэр нөөцийн жинхэнэ бяцхан эзэн ч гарна. Үүнд Веб илүү дутуу зангүй шууд алгадан дэлдэж тэр идшийг зууш болгон идэх бүлгээ. Явсан газар бүрд «Хил хязгаарыг давагсад айгтун!» хэмээх тэмдгээ тавьж явах бүлгээ. Тэр тэмдгүүд модон дээр маш өндөр байх тул түүнээс бусад хэн ч хүрч чадахгүй. Тэр тэмдэгт ойртсон бүхэн түүнийг үзээд бас Вебийн үс үнэрээр нэгэн маш том бор баавгай энэ газар байна хэмээн мэднэ.

	Вебийн эх амьд байж түүнийг сайнаар сургасаар агсан аваас хавар сайн газар, зун маш муу болно хэмээн зааж өгөх билээ. Веб нэгэнт өнчин хоцорсон тул жилийн дөрвөн улиралд нутаг солих хэрэгтэйг өөрийн биеийн туршлагаар сая таньжээ. Хавар эрт болбоос мал бэлчих, хандгай орших газар нутаглавал өвлийн хатуу цагт үхсэн амьтны сэг, гарах хавар эрт хуримлахад сайхан ажээ. Зуны эхээр бол наран ээх, бэл дашихад зүйл бүрийн амтат үндэс төмс гарна. Зуны сүүлээр гол дагуу нам газар элдэв жимс боловсрон, намар цаг нарсны ойд идэш элбэг тул, өвөл даах тарга авч болно гэж мэджээ. Тийнхүү жил бүр нутаг сольж шилжсээр өөрийн эзэлсэн газрын их л тэлж өргөтгөсөн нь Пайнь, Мететсе хоёр голын усны сав газрыг хар баавгайнаас ариутгаж Вурхавусын хөндийд түүний бага насанд нь хөөн зайлуулсан хар баавгайг алсан бөгөөд Веб чингэж шинэ газрыг байлдан эзлэхээс гадна халдагсдаас өмгөөлөн чаджээ.

	Нэгэн үе, Мететсегийн дундад хавьд гацаа хүй босгох газар сонгох хүмүүс хуарагнан буусанд Веб, тэдний морь унааг үргээн зайлуулж лагерийг талжээ.

	Тиймийн тул хүн амьтан цөм, Фарангийн шовгороос Шошон уулын салаа суга хүртэлх газар цөм Мететсегийн Веб хэмээх нэртэй эзэнтэй, тэр нь өөрийн харьяат газрыг бусдын өнгөлзөхөөс хамгаалан чадна хэмээн бүгдээр мэджээ.

	Вебийн хүчин маш их тул, түүнд аймшиггүй шууд халдах амьтангүй. Дайсан нь түүнийг арга залиар унагаасугай хэмээн оролдоход Веб бага насандаа хавх зангад орсноо ер мартсангүй, төмөр хүн хоёрын үнэр гарах газар хэрхэвч ойртохгүй дүрэмтэй болсон учир, элдэв арга мэх, ов зальд автагдахгүй ганцаар амьдран энд тэнд уул хаданд идэш эрэлхийлэн тэнэж, үхэр чулууг хайр мэт хамх хаялан, бүдүүн том мод зорголын адил шидэлж явнам бөгөөд уул талын амьтан цөм түүнийг танин мэдэж, урьд бүхнээ жигшигдэн дарлагдах нэгэн зовлонт бамбарууш байсан түүнээс ухаан амьгүй айн эмээн зайлан зугтаана.

	Веб, урьд түүнийг хөнөөсөн нэгэн хар баавгайнаас өшөө нэхэх мэт өчнөөн төчнөөн олон хар баавгайг алжээ. Цоохондой, түүнийг үзмэгц яаран сандран модон дээр авиран зугтаана. Хэрэв авиран зайлсан мод нь хувхай хатсан байвал, Веб түүнийг унагаж Цоохондойн хамт товрог болгоно.

	Зэрлэг адуун сүргийн сүрлэг аварга атугай ч Вебтэй уулзвал яаран зам тавин зайлна. Тал газарт тохиолдох зээр бас айн эмээн, сандан мэгдэн зугтаах бөгөөд айхыг мэдэхгүй хэтэрхий том, болгоомжлохыг мэдэхгүй хэтэрхий залуу тийм нэгэн зэрлэг бух тохиолдон зам хөндөлсвөл Веб, ганц алгадмагц тархийг хага цохино. Залуу насандаа Веб, түмэн зүйлийн зовлон гачиг амссан тулд хашир сууж хал таньжээ.

	Тийнхүү жилээс жилд нөхөр сүүдэр, хань найзгүй, үргэлж надуйн явнам бөгөөд юунаас ч айхгүй, юутай ч тулъя гэвэл буцахгүй билээ. Санаанд хүсэх нь, бусад түүнийг битгий яршиглаасай хэмээнэ. Түүнд ганц бахдал буй нь, биеийн баатар их чадалд үргэлж сэтгэл хөгжин, тас алгадагдан хэмхэрсэн дайсан үхэн унах буюу үлэмж их хүчээ туршихад чулуу хэмхрэн гарч дээш үсрэхэд тэсгэлгүй баярлан бие жирвэгэнэх бүлгээ.

	 

	ЕС

	 

	Хамар сайт амьтанд юм бүхэн цөм өөр өөрийн үнэртэй билээ. Веб насан турш элдэв үнэрийг шинжин судалсаар ирсэн тул, ууланд тохиолдох олонх юмны үнэрийг сайн танина. Юм бүхэн өөрийн үнэрээр биеийг Вебэд мэдүүлэн илтгэх тул, Вебэд үнэр гэгч үг дууны адил амуй.

	Тийнхүү юм бүр Вебэд би ийм юм байнам хэмээн өгүүлэх мэт. Арцын үр, нохойн хошуу, гүзээлзгэнийн жимс цөм яруу зөөлөн дуугаар бид жимс энд байна, энд байна хэмээн анхилан дуулна. Шилмүүст их ой том дуугаар бид нарс, хуш энд байна хэмээн дуудан Вебийг тэр зүг ойртоход нарийхан зөөлөн дуугаар бид хушны самар энд байна хэмээн анхилан дуудах ажээ.

	Амтат үндэс төмс ургах газраас таван сард салхи салхилахад амттай төмс, амттай төмс хэмээн дуудацгаан анхилнам бөгөөд Веб тэр зүг ойртон очвоос тус бүрийн дуудахыг ялган таних нь үлгэрлэвээс, зарим нь энд болсон бөгөөд амттай том нэгэн үндэс би байнам хэмээнэ. Зарим нь ширүүн нарийн дуугаар би юунд ч хэрэггүй хатуу үндэс байнам хэмээнэ.

	Намар цаг шимтэй өлтэй том мөөг, энд өлтэй тарган мөөг би байнам хэмээн дуудна. Хортой мөөг, энд хортой бузар мөөг би мөн байна. Над халдваас өвчин олно гэнэ. Цэцэгт бас тус тус дуун буй. Хавцал амын хажуугаар хонхон цэцгийн дуу, түүний ишийн адил нарийн яруу нь түүний хөх өнгийн адил яруу боловч Веб тэдгээр цэцгийн дууг ер хайхрахгүй бүлгээ.

	Тийнхүү аливаа амьд амьтан, цэцэг, хад цохио, чулуу хүртэл манай Вебийн хамар дор биеийг илтгэн мэдүүлж, өдөр шөнө, цэлмэг манантай гэж ялгахгүй, баавгайн нойтон том хамар нь эзэндээ мэдвэл зохих олон юмыг үргэлжид өгүүлэн, баавгайд хамаагүй юмыг огт хайхрахгүй өнгөрөх бүлгээ. Чингэсээр Веб, хамартаа улам улам итгэх болж нүд чих хоёрын мэдсэн сонссоныг хамраар мөн хэмээн мэдэхээс нааш заримдаа итгэхгүй бүлгээ.

	Вебэд таатай үнэр зуу мянга буй. Огт хамаагүй үнэр мянга түм буй. Аягүй дургүй үнэр бас олон, бас зарим үнэрийг авмагц тэсгэлгүй хорсох уурсах үнэр ч буй билээ.

	Веб заримдаа Пайнь голын хавцал хөндийн эхээр, зарим өдөр орно зүгээс салхилах үес тохиолдвол нэгэн янзын хачин үнэр хүй хүй үнэртэх бүлгээ. Веб үүнд заримдаа огт тоохгүй, заримдаа баахан жигших боловч, тэр үнэрийг угтан хол одохоос баахан болгоомжлох бүлгээ.

	Нэгэн өдөр умар зүгийн салхиар урьд үнэртээгүй нэгэн шинэ муухай үнэр ирсэн нь түүнийг үнэртмэгц, зугтаан зайлах санаа төрнө.

	Веб, насан зүг болж олон удаа шархтсан хойд хөл янгинан өвдөж чийгтэй өдөр буюу хүйтэн хоносны дараа гишгэж чадахгүй болно. Нэгэн өдөр хөл их л өвдтөл өрнийн салхин тэр жигтэй үнэр ирвээс, Веб түүний учрыг эс мэдэвч, дотор нь ямархан нэгэн дуу, тэр үнэрийн зүг очтугай хэмээх адил.

	Ер цатгалан амьтанд идэшний үнэр муухай, өлөн амьтанд идэшний үнэр их л дур булаан татах ажгуу. Түүнчлэн энгийн цагт өрнө зүгийн салхиар хийсэн ирэх үнэр Вебэд их муухай мэт санагдах боловч, энэ удаа тэр зүг очих дур хүрэм анхилах тул хамар дороо хүнгэнэн уул өөд авиран доголж замд, хааяа хошууг ширвэн цохих найлзуур мөчрийг их л уурсан түлхэнэ.

	Чингэж явтал жигтэй үнэр улам их болж татан татсаар Веб урьд үзээгүй нэгэн газар хүрвэл уулын бэлд цагаавтар элс бүрхэж нэгэн тавцангаас ямархан нэгэн жигтэй ус урсаж нэгэн хонхроос ямархан нэгэн уур гарна. Вебийн хамар сэжиглэн сарналзаж ямар жигтэй үнэр билээ хэмээн тэр тавцан дээр авиран гартал элсэн дээр нэгэн могой атилзан явсныг үзээд дэргэдэх модод доргин чичирч, өнгийсөн чулуу хийсэн унатал тас алгадан хөндийгөөр хүнгэнэтэл хүрхрээд уур савсах тэр нүхэнд одвол ус дүүрэн буй нь уур баагин жирвэгэнэн хөдөлнө. Хөлөөр үзвэл бүлээн бөгөөд их л аятайхан тул хойд хоёр хөлөөр гишгэн орж үзээд улам улам ороход ус тэр хонхроос бялхан хальсанд ногоовтор халуун устай тэр рашаан булагт хэвтсэнд салхи түүний толгойн дээр уурыг хуйлруулан мушгина.

	Гадаад ууланд энэ мэт хүхэрт рашаан олон боловч, Вебийн эзэлсэн газар ганц энэ булгийн төдийхөн билээ. Веб түүнд цаг илүү хэвтээд тавцан дээр гарвал, хойд хөлийн янгинан өвдөх нь зогсоод бие нь их л хөнгөн сайн болсонд сэгсгэр үснээсээ усыг сэгсрэн наран тусах тавцан дээр гарч хэвтэж хатаагаад рашааны дэргэдэх нэгэн модыг нуруугаар түшин тэмдгээ тавив. Тэр рашааны дэргэд эмгэг өвчнөө зассан бусад амьтны тэмдэг байвч Веб огт юмнаа бодохгүй. Тэр рашааны дэргэд бас нэгэн шинэ тэмдэг бичээс буй болсон нь үнэр, шавар үсээр бусад хамаг амьд амьтанд “Энэ бол миний угаалгын газар. Бусад амьтан аймшиггүй ойртож болохгүй. Веб үнэн” гэсэн бичээс тэмдэг болжээ.

	Веб, тэр рашаанд ороод тавцан дээр нуруугаар ханатал хэвтэж гэдсээ шараад цааш нааш хоёр хажуу тийш хөрвөөсөөр бүх бие хатаж рашаанд орсноос их л сайн болсныг мэдэв. Үүнд Веб хэдийгээр «Над хуян гэдэг зовлонтой өвчин туссан билээ. Над хүхрийн рашаан их л зохино» гэж хэлж чадахгүй боловч «Миний бие их л муу байтал энэ нэгэн өмхий нүхэнд орж хэвтсэнээс хойш сайн болов» гэхийг сайн мэджээ.

	Тэндээс хуян хөдөлж өвдөх бүр тэр рашаанд очиж ороод бие засарч буцна.

	 

	АРАВ

	 

	Тийнхүү ой жил өнгөрсөөр Веб өсөхийг зогсовч, улам бүр өнгө цайвар улам бүр аюултай догшин болсоор түүний эзэлсэн газар үнэхээр агуу их болов. Хавар бүр газар нутгаа эргэж өвлийн шуурганд баларсан тэмдгээ шинэтгэн сэлбэх бүлгээ. Чухмыг өгүүлбэл чингэж эргэх хэсэхийн шалтгаан нь хоол идэш дутмаг болсон учраас чингэж хэснэм бүлгээ. Бас хавар гуужих тул бүх бие их л загатнах бөгөөд хүйтэн нойтон шаварт наалдахад их таатай санагдахын дээр чингэсний сүүлээр модонд шөргөөхөд аятай сайхныг бусад юутай ч үлгэрлэж болохгүй билээ. Чингэтэл тийнхүү модонд шөргөөн маажсаны улмаас Вебийн тэмдгүүд нь хавар бүр сэлбэгдэн шинэтгэгдэх ажээ.

	Ийнхүү суутал Пайнь голын адгаар Палетт Райч хэмээх гацаа буй болж түүний хүмүүс тэр «ойн их аймшигт амьтан» лугаа удалгүй танилцан малыг тамгалахад тэр нутагт өөр баавгайг эрэх нь дэмий, энэ нэг ганц баавгайтай уулзалгүй холхон явсан дээр хэмээн мэджээ. Чингэвч, тэд, Вебтэй уулзсан нь дэмий олонгүй. Харин түүний үлдээсэн мөр тэмдгийг хаа сайгүй үзнэ. Тэр гацааны тэргүүлэгч ан гөрөөнд их л бахтай. Вебийг машид сонирхож, хөгшин баавгайн зарим явдлыг Пикеттээс олж мэдээд Пикеттийн огт мэдэхгүй зүйлийг өөрөө биеэр үзэн мэджээ. Жишээлбэл, Вебийг өмнөдөд дээд Вингинсийн эвдэрхий хүртэл, умартаад Өмхийн усан хүртэл, өрнөөс дорнодод Мететсегээс Шошон уул хүртэл нүүн нутаглана хэмээн мэджээ.

	Бас Веб баавгайн хавхыг гөрөөчнөөс илүү мэдэж, нэг бөгөөс тойрон гарна. Эсвэл хашааг эвдэж хавхыг хөдөлгөлгүй илбээсийг авч болох аваас даруй суга татна. Нэг бол хашааны гадсаар хавхыг хавхдуулна гэж мэджээ.

	Бас гацааны тэргүүлэгчийн мэдсэн нь, зуны их халуун, өвлийн ичээ энэ хоёрт Веб, тэр нутгаас гадагш зайлан очдогийг мэджээ.

	

	АРВАН НЭГ

	 

	Шар чулуутын эхээр буй нэгэн газрыг хүний гар хөл хүрч эвдээгүй атар газар болгохоор засгийн газар хэдийн тогтжээ. Тэр хориг бүхий газар хэн юу ч, хэнд ч юунд ч хор хөнөөл хүргэж болохгүй тул, хэн ч атугай айх эмээхийг үл мэдвэл зохих бүлгээ. Адгуусан жигүүртнийг хорлогчид нь үгүй, хөвч мод суух хүрэхийг мэдэхгүй, гол горхи нь элдэв завод уурхай тэргүүтнийг үймүүлэн булингартуулах хиртүүлэхийг мэдэхгүй, цагаан арьст хүний хүрч ирэхээс өмнө ямар байсан билээ, тэр хэвээр цөм хадгалагджээ. Тэр хоригийг олон зэрлэг амьтан удалгүй мэдэж, гаднаас огт хашаагүй тэр цэцэрлэгийн хил заагийг сайтар таниад жаргалаар суухад ааш зан нь нэгэнт хувьсаж хүнтэй учирвал огт айхгүй хүнд бас халдахгүй, бие биеийг ч бас хүлцэнгүйгээр үзэх мэт болжээ.

	Харш аюул хөнөөлгүй энх төвшний дээр энэ Шар чулуутад бас идэш элбэг тул, олон зэрлэг амьтны тэнд хуран чуулсантай адил хурах цуглах газар өөр хаана ч үгүй билээ. Тэр Шар чулуутын төв дунд «Рашаан булгийн дэн» хэмээх зочдын газар байгуулжээ. Түүний ойр хавьд баавгай их олон. Зочид буух газраас милийн мөчийн төдий газар ой дотор нэгэн тэгш талбай буй. Зочдын газрын зарц өдөр бүр тэнд хоол идээний үлдэгдлийг аваачин баавгайг зочилно. Чингэсээр жил ирэх тутам тэр будаалгад ирэх баавгайн тоо улам олон болж том жижиг, хар, бор, хүрэн зүйл бүрийн өнгийн баавгай ганц нэгээр, гэр бүлээр ирцгээх бөгөөд энэ газар хааш яаш ёс бусаар явж болохгүй хэмээхийг цөм мэдэцгээж, хэдий догшин баавгай гэвч огт түйвээхгүй, тэр зочид буух газрын орчимд хэдэн арван баавгай явавч хүнд халдсан удаа нэг ч үгүй. Олон баавгай жилээс жилд нэг ирж, нэг очиж байх бөгөөд зочдын газар суугчид тэднийг олонтоо үзэж зарим тэр газрын албаны хүмүүс баавгайг зүсээр таних нь бас олон буй бүлгээ. Зун цаг зочид буух газрыг нээмэгц баавгай ирцгээж зочид буух газрыг хаамагц буцна. Тэднийг чухам хаанаас ирж хааш буцахыг хүн ер мэдэхгүй.

	Нэгэн өдөр Палетт ранчийн гацааны эзэн тэр Шар чулуутад хүрч ирээд «Рашаан булгийн дэн»-д бууж баавгайн будаалгыг үзэхээр тэр талбайд очвоос хэдэн хар баавгай идэж байтал гэнэт нэгэн том буурал баавгай ирсэнд яаран зай тавив. Газарч хүн тэр баавгайг зааж Палетт ранчийн эзэнд өгүүлрүүн: 

	— Энэ манай энд хамгийн том баавгай, зан авир маш номхон сайн. Хэрэв тийм бус болбоос юутай хэцүү билээ хэмээхэд гацааны эзэн гайхаж, энэ баавгай юу? хэмээн найгалзан алхаж талбайн дунд бухал өвс мэт овойн явах тэр баавгайг гайхан үзвэл таних тул өгүүлрүүн:

	— Үгүй энэ хэрхэвч манай Мететсегийн Веб мөн байх нээ. Их эврийн нутаг хожуул хөмрүүлэгч баавгайн дотор хамгийн догшин сүрхий баавгай нь мөн байнам гэсэнд газарч өгүүлрүүн:

	— Ээ мэдэхгүй, энэ баавгай манай энд жил бүр долоо найман сард үзэгддэг. Бодвол энэ дэмий холоос ирдэггүй буй за хэмээсэнд гацааны эзэн гайхан өгүүлрүүн: Долоо, найман сард энд суудаг бол цав хэмээн манай Веб мөн. Тэр үед манай газар үзэгдэхгүй болно. Та үз, тэр хойд хөл доголон, өмнөд нэгэн хөлд нэгэн савар дутуу, аяа тэр энд зусдаг зуншдаг байнам. Бас сонин оо! Энэ дүрсгүй хөгшин ийм хол газар ирээд бас ийм томоотой сайн байдаг байнам хэмээн их л гайхжээ.

	Тэндээс Шар чулуутын цэцэрлэгт Веб их л нэртэй болж муу авирласан нь гагцхүү нэгэн удаа төдийхөн бүлгээ. Тэр болбоос анх ирсэн жилдээ тэр цэцэрлэгийн ёс жамыг мэдэхгүйгээс болжээ. Нэгэн өдөр зочид буух газар очиж, ёслолын хаалгаар шууд дотогш орж найман тохой өндөр биеэ сунаж босоод конторт орсонд олон зочид цөм сандран зугтаав. Веб конторт орвол конторын хүн ширээн дээгүүр алавхийн гарч, төмөр утасны тасалгаанд зайлан зугтааж цэцэрлэгийн эрхлэгчид 

	— Өвгөн баавгай зочдын газар ирээд конторт сууж дарга болох санаатай байна хэмээн утас цохиж, — Баавгайг буудаж болно уу хэмээн асуувал, утсаар хариу өгсөн нь:

	— Буудаж болохгүй, усан хөөрөг хэрэглэвэл болно хэмээсэнд тэр ёсоор болговол, баавгай их л цочиж, савраар шалыг маажин хөлөөр пичигнэн зугтааж хойд хаалгаар гарахад нэгэн үхрийн хааг самбаачлан авч гарчээ. Вебийн муу авирласан нь ганц энэ төдий билээ. Бас нэгэн эм баавгай түүнийг ихэд хорсгож, олон нийтийн тайван байдлыг нэгэн удаа үймүүлсэн нь тэр эм баавгай бол хар баавгайн нам их томоогүй баавгай бүлгээ.

	Нэгэн үхээнц ядуу зулзагатай ажээ. Түүнийг сүрхий юм болгож түүний төлөө ямар ч аягүй юм хүлээхэд хэзээд бэлэн билээ. Зулзага маш эрх өссөн тул эрх хүүхдийн адил аашилна. Тэр эм баавгай бие том, ууртай догшин тул бусад хар баавгайг даран чадна. Нэгэн өдөр манай бор баавгайг хөөсүгэй хэмээсэнд Веб алгадмагц бөмбөг мэт үсрэн ойчсонд Веб түүний хойноос хөөж энх төвшнийг тэр эм баавгай өөрөө анх халдаж үймүүлсэн тул, лав сүйдэх байсан биз ээ. Завшаанаа нэгэн модонд авиран гарч амь бүтэн салав. Түүний зовлонт зулзага мөнхүү модны орой дээр хэдийн авиран гараад тэсгэлгүй айж гангинан суунам бүлгээ.

	Тэр эм баавгайн хэрэг тэгсхийгээд унтарч, хойч өдөр Вебэд халдахыг нэгмөсөн зогсоод байн байн, олон цөм Вебийг их л номхон баавгай гэх боллоо. Зочдын буурийн зарим хүн түүнийг хавх занга, буу цээргүй газраас ирсэн тул тийм номхон сайн байнам хэмээнэ.

	 

	АРВАН ХОЁР

	 

	Биттеррутийн бор баавгай гэгч дэлхий дээр хамгийн догшин баавгай хэмээн хотол даяар мэднэ. Тэр Биттеррут хэмээсэн нуруу бол маш хэцүү бартаатай газар амуй. Хөндлөн гулдад цөм гүн жалга, гуу болж, боролж, харгана ширэлдэн ургажээ. Тэнд морь унаж явахад болшгүй, буудахад маш хэцүү тийм бэрх газар билээ.

	Ганц баавгайн суухад маш таатай бөгөөд баавгайн олонд хорхойтож өдий төдий гөрөөчин хуржээ.

	Биттеррутийн баавгайг «Роцвах» хэмээн дуудна. Маш зальтай амьтан. Үндэс ургамлыг ургамлын цуглуулга судлагчаас илүү сайн танина. Хавх зангыг арваад энгийн анчнаас илүү сайн мэднэ. Ямар зүйлийн хортой шавж чухам хаа ямар цагт байдгийг тов тодорхой, нэн нарийн зааж чадна. Гөрөөчин хүн, хортой, нохойтой, хавхтай, буутай буюу тэр бүгдийг бүртгэж авч явахыг нэгэн бээрийн газраас зөгнөн мэдэж чадна. Бас анчныг сочоох нэгэн дүрэм буй нь, аливаа нэгэн санаа шулуудсаныг түдэлгүй зогсоогоор шаламгайлан явуулж эцэст хүргэх зантай тул, хүнтэй уулзвал, дайран орох, зугтаан зайлахын ажлыг сонговол зохихыг агшнаа тогтож, хэрэв дайрсугай хэмээвэл эрэгчин эмэгчнээ үзэлцэхээс нааш салахгүй.

	Бетландын баавгайн зан авир үүнээс маш өөр, хоёр хөл дээрээ босож лууны дуугаар хүрхрэх тул анчин хүн тэр самбаанд буудаж завдах бөгөөд хүн тэдгээр баавгайн хүрхрэхэд дадна. Харин баавгайнууд хүний, зөөлөн үзүүрт суманд дадан чадахгүй тул, Бетландын олон баавгай хиартал алагджээ.

	Роцвахууд огт тийм биш, түүний хэрхэн аашлахыг урьдаас хэрхэвч болзон мэдэж үл болно. Тийнхүү Биттеррутийн баавгайнууд түмэн зүйлийн аюулыг сурч тэр газар цагаан арьстан хүн маш олон боловч үржин дэлгэрсээр амуй.

	Чингэвч ямар нэгэн газар амьжран орших баавгайн тоо, тэр газрын тэжээн чадах чадлаас хэтэрч үл болох тул, нэгэн хэсэг баавгай нь арга буюу өөр тийш нүүн зайлж амьдрахад хүрнэ. Тиймийн учир нэгэн залуу шаламгай Роцвах төрсөн газар уснаасаа хагацаж амьдрах орныг эрэн хэсжээ. Түүний бяцхан боловч, санаанд зохимжтой газраа элбэг дүүрнээр амьдрах зальтай. Хандгайтын голд хүрээд тэр нутгийг голж Могойт талын өргөст төмрийн хашаанд орж тэндээс гараад зохицон сууж болом Шар чулуутад очиж болох санжээ.

	Санамсаргүй нэгэн саад гарснаар тэр зүг очсонгүй. Могойт голын ууланд очвоос жимснээс олон анчин буй тул, Тетон ууланд одвоос тэнд хүн дүүрсэн Жексон голоос зэвүүцжээ. Энэ бүгд манай Вебийн түүхэнд холбогдолгүй боловч, тэр Роцвах тэнэн тэнэсээр Гросс Венгтрийн нуруу давж, Салхит голын хагалбараар Грейбул голын эхэнд орж манай баавгайн харьяат газрын сав нутагт орсноор манай Вебийн явдалд холбогдол гарчээ.

	Тэр Роцвах Жексон голоос зайлснаас хойш огт хүн үзсэнгүй, Вебийн нутагт хүрвэл, тэнгэрийн орон мэт сайхан, зүйл бүрийн идээ бүрэн тул түмэн зүйлийн амьтныг шүлс зууж амтшин идтэл “адил хязгаарыг давагсад айн чичрэгтүн!” хэмээсэн Вебийн бичээстэй модыг гэнэт үзэж, нуруугаар түшин үзээд «Ай золиг юутай том баавгай буй!» гэж гайхав.

	Вебийн хамрын тэмдэгт түүний сунаж сунаж хүрэх газраас дээш бас нэгэн хүзүү толгойн хэртэй байжээ. Бус баавгай үүнийг мэдвэл хэдийний зайлах билээ. Энэ (Халзан хэмээх нэртэй) Роцвах эргэцүүлэн бодож, энэ том баавгай үгүй болбоос энэ газар нутаглахад юутай сайхан билээ хэмээн бодож олоод тэр газар сайтар шиншин үнэрлэж, ойр хавьд тэр баавгай буйг үгүйг шиншлэн үзээд урьд хэвээр идэш эрвэл Кебийн тэмдэгт модны хажууд нэгэн хожуул хэвтэв. Халзан урьд Биттеррутийн ууланд цав хэмээн тийм хожуулын дор хулганын урт үүрийг олох тул, яаран ховхлон үзвэл хов хоосон бөгөөд тэр хожуул санамсаргүй түлхсэнээр Вебийн тэмдэгт модны дор өнхөрсөнд Халзаны зальхай тархинд гэнэт ов санаа орж толгойг цааш нааш эргүүлэн онигор нүдээр модыг нэг үзэн, хожуулыг нэг үзэн хожуулын дээр авиран гараад, тэр модон дээр тэмдэг тавиваас, Вебийн тэмдэгтээс нэгэн толгой илүү дээр болов. Тэндээс модыг нуруугаар удтал шөргөөж буугаад нэгэн шалбааг олж толгой мөрөө шавардаад дахин авиран гарч шаврыг модонд нялбаас их л сүртэй тэмдэг болж, бас энд тэнд хумслан маажилснаар нэн ч сүр бадруулжээ. Энэ бол Вебийг эрэгчин эмэгчнээ үзэлцэж тэр сайхан нутаг хэний болохыг тэнсэн мэдье гэсэн тэмдэг болжээ. Халзан тэр тэмдгийг босгоод хожуулыг яаран зайлуулж, дайсан айсуй болуузай хэмээн хараачлан хавцлыг уруудан зайлав.

	Веб удалгүй нутагтаа өөр баавгайн мөрийг олж үзээд агшнаа хилэгнэн догширч дайсны хойноос хэдэн долоон хоногоор нэхвэл Халзан маш зальтай тул, сэмхэн зайлж, Вебийн тэмдэгт мод бүхэнд очиж, элдэв арга үүсгэн өөрийн тэмдэг тавихыг оролдож, дэргэд нь мод чулуу, хожуул байвал яаран авиран гарч тэмдэг тавиад хэрэв Вебийн тэмдэгт модонд булхайлан тэмдэглэж болохгүй болбоос үл ойртоно.

	Тийнхүү Веб нэг үзвэл, газар бүр түүний тэмдэг бүхий моддод нэгэн аймшигт том баавгай тэмдэг тавьсан байнам. Тэр аюултай том дайсныг дийлэх эсэхийг дотроо таслан чадахгүй боловч, ер айх байдалгүй, өдөр бүр дайсныг мөрдөх бөгөөд өдөр ирэх тутам чанадын дайсны мөр тэмдэг олширно. Хөгшин баавгайн нүдний хараа сүүлийн хэдэн жилд баахан муудаж, холын юм бүрэлзэн үзэгдэж, Халзаны үнэрийг ававч олж үзсэн удаа нэг ч үгүй. Нас дээр гарч, шүд савар элэгдсэн тул, тийм гай гамшиг гэнэт ирсэнд их л санаа зовж, хуучин шарх өвдөх нь улам улам нэмэгдэж, дайсан халдвал хэнтэй ч хамаагүй, хэдтэй ч хамаагүй, баатарлан тулах зориг буй боловч гэнэт осолдуулан халдуужин хэмээн үргэлж санаа зовж явсаар бие муудав.

	 

	АРВАН ГУРАВ

	 

	Халзан бас үргэлж сэрэмжлэн явж Вебтэй учирвал амьд гарахгүй хэмээн мэдэх тул, мөрөө элдэвчлэн баллаж төөрүүлж зугтаан зайлахад хэзээ хэзээгүй бэлэн аж. Заримдаа нуун далдлаад, салхиар үнэрийг мэдүүзэй хэмээн Вебийг айн эмээн үзэх бүлгээ. Заримдаа ичих гутахгүйдээ итгэж сая амь гарна. Нэгэн удаа Вебийн том бие хэрхэвч багтахгүй хадын хавцал, нарийн зам өөд авиран гарсаар амьд бүтэн гарч тэмдгийг залхуугүй тавин тавьсаар Вебийн нутагт улам гүн орж нэгэн өдөр хүхэрт рашааныг үнэрээр мэдээд түүний зүг очиж учрыг мэдэлгүй усанд оровч тус ашиг, хор гэм болсонгүй. Тэндээс удалгүй тэр рашааны эзэн Вебийн тавьсан тэмдгүүдийг үзэж, булгийн шавраас хусаж хусаж, хадын өндөр дээр авиран гараад Вебийн тэмдэгт модонд яг таван тохой илүү өндөр тэмдэг хийж өнцөг дээрээс буугаад булгийг булингартай болгон цааш нааш гүйн умбаж ийш тийш хараачилбал гэнэт ойн дотор чимээ гарсанд зогтусаж чагнавал, тэр чимээ улам айсуй болсоор Вебийн үнэр анхилан ирсэнд Халзан тэсгэлгүй айн эмээж яаран цааш гүйн зугтааж модон дундуур шурган нуугдав.

	Вебийн бие сүүлийн үед муудаад хөл өвдөх нь дахиж бас хоёр сум шигдэн эдгэсэн баруун мөр өвдөх тул, таталдан доголон хазганаж явтал гэнэт хамарт дайсны үнэр мэдэгдэв. Бас шаварт мөрийг үзвэл бяцхан баавгайн мөр бололтой. Чингэтэл үнэр нь өнөөх сүрхий том баавгайн үнэрээс зайлахгүй байнам. Бас тэмдэгт модыг үзвэл тэр баавгайн тэмдэг түүний тэмдгийн дээр буй тул, лав эндээс холгүй хэзээ хэзээгүй ирж магад хэмээн санаж, ойрноос бие муу, өвдөх нь их тул тэнхээ тамиргүй болжээ. Энэ хэвээр дайсантай байлдаж хэрхэвч болохгүй хэмээн рашаанд ч орсонгүй буцсан нь насаар дайснаас буцаж зайлаагүйгээ зайлан буцжээ.

	Үүн дээрээс Вебэд их л осол болжээ. Хайран хайран, дайсныхаа мөрийг мөшгөхийг яалаа. Хэрэв чингэвэл тавиад алхам газар тэр дайснаа модны ёроолд атирч хотирч айж цочсондоо арай голтой чичрэн дагжин хэвтэхийг олж үзэх байжээ. Тэр Халзан тал талаас нь хад чулуу тойрсон нэгэн бяцхан цоорхойд хожуулын дор агсан бүлгээ. Веб тэнд очвол тэр Халзан зугтаан гарах газаргүй нь лав үхэх билээ.

	Бас рашаандаа орохыг яалаа. Чингэвэл хүчин зориг нэгмөсөн орж тэр удаа дайсантай эс золговол ч, дараа лав уулзан хариуцах цаг бий санжээ. Чингэтэл Веб, гэдрэг буцаж нэгэн удаа их л осолджээ. Тэндээс зайлаад Шошон уулсын салааг дагаж явтал гэнэт нэгэн муухай үнэр үнэртэв. Веб тэр үнэрийг урьд мэдэх боловч, түүний учрыг мэдэхгүй, бас магадлан очоогүй бүлгээ.

	Эдүгээ тэр үнэр цав хэмээн Вебийн зам дээр ахуй тул ажиглан үзвэл өвс ногоогүй нэгэн хонхор нүхнээс гарна. Тэр нүхэнд яс, амьтны хүүр харлан хэвтэх бөгөөд элдэв амьтны үнэр гарахыг шиншвэл үхсэн хүүрийн үнэр гарна. Тэр газар хөндий дээд талд бүхий хадны ан гаваас хортой хий гарч нүдэнд үзэгдэхгүй, чанар хүнд тул тэр хөндий жалгыг дүүрч доод амсраар гадагш гарна. Веб түүний захаар өнгөрөн гарахад тэндээс анхилах хий маш муухай толгой эргэн дүйрч нойр хүрэхийг мэдээд яаран дахин нарсан ойн сайхан үнэрт агаарыг амьсгалмагц ихэд бахдав. Веб чингэж хүхэрт рашаан булгийн тэнд ухран зайлснаар биедээ хоёр зүйлийн зовлон татжээ. Түүний нэг нь дайсанд хүхэрт рашааныг алдаад тэр зүг нэгэнт чиглэхийг зогссоноор хууч өвчин нь өдөр бүр, улам улам хөдөлж хоног өнгөрөх тутам Вебийн бие, дайсантай тулах байтугай, зугтаан зайлах нь ч бэрх болов.

	Заримдаа дайсны айсуйг мэдвэл газар нь тулалцахад зохимжгүй тул арга буюу тохитой газар тохиолдохыг хүлээн зайлах бүлгээ.

	Чингэвэл Халзан цаг үргэлж хүлээн явах тул, Веб нэгэнт тулалдмаар сайхан нөхцөл бүрдвэл тэр дайсан огт ойртохгүй ажгуу.

	Зарим өдөр Вебийн бие их муудах тул, тулалдахыг огт бодохгүй. Зарим өдөр бие баахан сайжирвал тэр дайсан нуун зайлж үзэгдэхгүй.

	Чингэсээр ажиглавал, тэр дайсны мөр их төлөв Ворхавусын хөндий, Пайнийн баруун бэлийн зэрэг идэш элбэг газар байн байн үзэгдэх тул, бие муу өдөр тэр газар явахыг болгоомжлон зайлах болсон нь Вебийн бие үргэлж муу явах тул, өөрийн эзэлсэн нутгийн аль сонгодог шилдгийг тэр эрүүл баавгайд найр тавин өгсөн болжээ.

	Чингэж хоног түлхсээр Веб рашаанд очиж биеийг сувилалтайг хэдийн мэдэвч очин зүрхлэхгүй, бие улам муудсаар хойд хөлөөс гадна бас баруун мөр үргэлж янгинан өвдөнө. Дайсантай үзэлцэхийг үргэлж хүлээн хүлээсээр сэтгэлд амаргүй болж байн байсаар нэг ч санаа амар суух цаггүй болов. Чингэсээр Вебийн баатар зүрх нь эдүгээ нэгэнт чийрэг булчинг түших газаргүй болсон тул байн байсаар зүрх шантран бие засрахаас нааш тэр дайсантай бүү уулзаасай хэмээн ихэд бодох болжээ.

	Ийнхүү Вебийн анх нэгэн удаа ялимгүй юман дээрээс найр тавьсан нь эцэс сүүлдээ зайлан зайлахаас өөр аргагүйд хүргэж, Халзантай бүү уулзаасай хэмээн Пайнь голыг уруудан уруудсаар өдөр ирэх тутам улам идэш ховор тачир газар орсон тул, тэжээл хомсдон дутаад тэнхэл тамир доройтож, өнчрөн үлдсэн бага насан лугаа адил зовлонтой болов. Хэрэв хань нөхөртэй бол иймд хүрэхгүй ч юуны магад билээ.

	Нэгэн өглөө Веб хазганан доголсоор нүцгэрсэн улиасан ойд муусайн үндэс, хэрэм хур хүртэл олж идэхгүй хар нарсны өт хорхойд идэгдсэн жимсийг эрж явтал гэнэт ойрхонд нэгэн чулуу тачигнан унаж өнөөх жигших мэт дайсны муухай үнэр ирсэнд Веб яаран, Пайнь голын мөс мэт хүйтэн усыг арай чуу гэж хурдлан гаталж хүйтэн усанд орсноор хамаг үе мөч тэсгэлгүй янгинан өвдөв. Урьд энэ голыг дүүлэн гардаг чадалтай билээ. Голыг гарч үе мөч хэдий өвдөвч зайлан зугтаасаар хааш очно хэмээвэл, очдог зам ганц буй нь Палетт ранчийн гацааны зүг орох нэгэн зам буй аж. Тэнд очиж хүртэл, амьтан сүйд болж бужигнасан тул гэдрэгээ буцаж хааш очих билээ? Хамаг газар нутгаа тэр жигших мэт эрүүл амьтанд орхихоос өөр аргагүй болсон байна хэмээн байлдвал давахгүй тэр харь баавгайд бүрмөсөн дарагдаж газар нутгаасаа хөөгдөв гэж мэдэж буцалтгүй зайлахаар баруун зүг өгсөж, чийрэг хөлийн хүчин урьдын адилгүй буурай болсон тул, явах нь урьдынхаас гурван хувь удаан, бас дайсныг араас нэхүүзэй хэмээн байн байн гэдрэгээ харж явна. Чингэж явахад өмнө нь Шошон уул холхид үзэгдэн тэр уулын цаана Шар чулуут буй. Тэр зүг очсугай хэмээн зориглож найгалзан өгсөж авиртал нэгэнт үхлийн үнэр анхилсан нь цав хэмээн Тэр үхүүлэгч хор хий гарах хөндийгөөс гарнам. Веб, урьд тэр үнэр авмагц яаран ах бүлгээ. Энэ удаа харин түүний зүг очих эз татаж, тэр үхлийн хөндий нэгэнт цав хэмээн түүний зам дээр байгаа тул, салхинд хийсэх урт цагаан сахалт буурал хошуугаа өргөж үнэртвэл тэр урьд жигших үнэр эдүгээ их л таатай бахадмаар мэт үзэгдэж, орчин тойрныг үзэн зогсвол, нүд алдам газар үзэгдэх эх нутаг нь олон жилийн дотор цөм түүний бүрэн эрхийн дор агсан газар нутаг бөгөөд орчин тойрны байдал, уул усны үзэмж маш сайхан боловч Веб энэ удаа түүний сайхныг бодохгүй энэ газар оршин суувал юутай сайн агсан билээ. Урьд бүрнээ түүний харьяат газар атал одоо нэгэнт алдаад хүчин чадал бууран доройтож, санаа амар суух газрыг эрэхэд хүрэв хэмээн бодон зогсов.

	Үзтэл тэр Шошон уулын чандад тэнхэл тамир доройтсон түүнд суух нэгэн аглаг амгалан газар буй боловч, тэр маш алсалсан газар яахин хүрэх билээ. Тэнд очсоны хэрэг байна уу? Энэ бяцхан хөндийд бас ч унтах амгалан газар байнам хэмээн бодож тэр жалгын аманд агшин зуур түдэн зогстол үхүүлэгч уур салхинд дэгдэж халдсанаар үнэр, амт, үзэх сонсох хүрэх таван итгэлт хамгаалагч эрхтэн нь автагдан автсаар төрсөн цагаас эхлэн заан удирдсан итгэлт хамар нь бүрнээ чөлөө мэдүүлж, хоромхон болмогц Веб бас л таслан чадахгүй гайхан татгалзан зогстол урьдын эр зориг дахин өвгөн баавгайн цээж дүүрэн орж нэгэнт санаа шулуудан тэр хөндийд орвол бүтэм уур бүрхэн ирж түүний гайхамшигт том биед шингэн дүүрсэнд нутгаасаа хөөгдсөн хөөрхий Веб аажим тавиунаар дорогш тэрхүү газраа хэвтээд хөвчин бие аль хэзээний амарч үзээгүй сайхнаар амран тавигдаад нойрсон унтжээ.

	 

	

	 

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]

	 


1960 оны хэвлэл “Э. Сетон Томпсон : БОР БААВГАЙ” номын Гарчиг 

	 

	БУГЫН МӨРӨӨР

	 

	БИНГО

	 

	ГУДАМ ЗЭЭЛИЙН ДУУЧИН

	 

	ЧИНК

	 

	БОР БААВГАЙ

	 

	ВУЛЛИ

	 

	СПРИНФИЛЬДИЙН ҮНЭГ

	 

	ЛОБО ЧОНО

	 

	[image: бичвэр, ном-г агуулсан зураг

Автоматаар үүсгэсэн тайлбар]

	 

	 


1960 оны хэвлэл “Э. Сетон Томпсон : БОР БААВГАЙ” номын Хэвлэн нийтлэлийн мэдээлэл

	 

	Э. Сетон Томпсон

	 

	БОР БААВГАЙ

	(Адгуусан амьтны тухай өгүүллэгүүд)

	 

	Орчуулсан Б. Ринчен

	Редактор Г. Амар

	 

	“Улсын хэвлэлийн хэрэг эрхлэх хороо” 

	Улаанбаатар 

	1960

	 

	Техник редактор Т. Тогтох 

	Хянагч X. Зандраабайдий

	 

	Хэвлэлд 1960 оны 2 дугаар сарын 28-нд оруулж 

	8000 хувь хэвлэв. 

	Хэвлэлийн хуудас 8.25 

	Цаасны хэмжээ 60 х 92 1/16 

	Б-04191 

	За № 105

	 

	Сүхбаатарын нэрэмжит төв хэвлэх үйлдвэрт хэвлэв.

	Сүхбаатарын талбай. 2

	
Заметки

		[←1]
	 Эх зохиол 4 гэсэн байв (ЦБ)




cover.jpeg
3 G&TOﬂ ToMneoR






images/image.png





images/image.jpeg
J. Ceron TomMncon

5OP BAABIAN






images/image2.png
6 "BOJIOP AYPAH"
36B BMUMr WANrAX
BOJOP AAYPAH 20 NPOrPAM

Pt
v 60 cas yauliH caHmai.

W Andaamail yacutiz unpyynx, 3ee

yacutiz caHan 605120HO.

Xanayiin maiin6ap monsmoii. %
§

XyeullH yauiiH caH yyceax

Bonomxmol.






